
                                                       Кереш
       Туган якның бай табигате, тарихы, мәдәнияте һәм көнкүреше – болар барысы да кече яшьтән үк балалар тормышның бер кисәгенә әверелә. 
      Пейзаж әдипләр тарафыннан еш кына билгеле бер иҗтимагый күренешне, хәрәкәтне гәүдәләндерүче образ, символ итеп кулланыла. Табигать сурәтләре әсәрләрне тагын да тулыландыра, баета. Моңа ирешү өчен язучыда күзәтүчәнлек, сүз-буяуларны дөрес куллану, табигатьне әсәрнең бер кисәге итеп бирә алу сәләте булырга тиештер. Татар әдәбиятында һәр язучы үзенчәлекле. Табигатьнең матурлыгына - киң кырларына, калын урманнарына, елга-күлләренә багышлап нинди генә шигырьләр, әсәрләр язылмаган?! Әлеге фәнни хезмәттә татар әдәби әсәрләрендә табигать сурәтләнеше урын алуы һәм аның  роле турында языла. Символ буларак кулланылган табигать образларының бирелеше, аларның әсәр эчтәлегенә йогынтысы, әдәби әсәрләрнең тел байлыгын үстерүдәге өлешен тикшереп, табигать һәм кеше арасындагы мөнәсәбәтләрнең гомер-гомердән килүен дәлилләү – тикшеренү эшенең актуальлеген билгели. 
        Максат: әдәби әсәрләрдә табигать образлары, символларның кулланылу үзенчәлекләрен тикшерү. Бурычлар: 
- язучыларның табигать турында язылган әсәрләренә күзәтү ясау, 
- табигать күренешләренең әсәрнең проблемасын, идеясен, төп эчтәлекне бирүдәге ролен тикшерү, 
- табигать күренешләренең әсәрләрдә зур урын алуы һәм аларның эстетик һәм тәрбияви яктан зур әһәмияткә ия булуын ачыклау. 
        Өйрәнү объекты итеп язучы әсәрләре алынды. Ә өйрәнү предметы итеп язучылар иҗатында табигать темасының чагылышын сайланды. Фәнни эшне башкарганда, белем бирү оешмасының әдәбият дәреслегенә кертелгән  язучыларның  әсәрләренә күзәтү ясалды.

     
  
                                                    II. Төп өлеш                       
1. Әдәби әсәрләрдә кеше һәм табигать мөнәсәбәтләре
        Татар әдәбиятында кеше белән табигать мөнәсәбәтләрен күрсәткән әсәрләр байтак. И.Юзеевның “Бакчачы турында баллада”сында бакчачы башта матурлык тудыра, ә аннары ялгышлык эшли, еланнарны үтерәм дип, табигатькә төзәлмәслек яра сала. Ә.Баянов “Сәяхәтнамә” поэмасы белән табигатьне һәм халык әхлагын сурәтләп дөньяны сискәндереп җибәрә. Ул яңа шәһәрләр, ясалма диңгезләр төзүнең тирәлекне пычрату, киләчәк өчен нинди куркыныч булуын искәртте. 
         Шәриф Камалның “Буранда” әсәре ни өчен кеше күңеленә көчле тәэсир итә соң? Мөгаен, моның асылы язучының табигать күренешләрен оста тасвирлавындадыр. “Буранда” хикәясенең башында ук табигать күренеше укучы күңелендә хисләр кузгата. “...Тышта җил, буран дөньяның астын өскә китерерлек булып кузгалган, дулый, лапас һәм морҗаларда әллә нинди моңлы җырлар җырлана иде... ”
               Ш.Камалның “Акчарлаклар” повестенда   һава торышының кинәт үзгәреп торуы, яз көне булса да, көннең салкынчарак булуы, диңгезнең тынычсызланып торуы балык тотарга килгән эшчеләр тормышының җиңел булмавын да аңлата кебек. Кешеләрнең тормышлары табигать белән чагыштырыла. Бигрәк тә кеше күңеле, аның эчке  халәте табигатьтәге үзгәрешләргә нык бәйләнүе “Акчарлаклар” повестенда  ачык чагыла. 
       “Мартның калган атнасы - чалт аяз һәм салкынчарак бер көн иде. Кояш иңәр алдыннан гына диңгез чите буйлап ике кеше сүрән-сүрән адымнар белән Мительбаум промыселына  якынлаша иделәр. Көнчыгыштан искән йомшак кына җил диңгезнең өс катын азрак җыерчыкландырып бизи, матурландыра һәм диңгезнең чит буйларында, вак-вак дулкыннар ясап, кырый ташлары белән ачусыз гына бәрештерә тора иде.
      “Ул җанга җылы һәм йомшак нурлар, күңелне кытыкландыргыч сыек кызгылт шәүләләр җәелеп яткан газәмәтле диңгезгә кушылып, ләтыйф  бер аһәң белән чиксез моң, хыялый  матурлыклар тудыра иделәр”.  Әлеге юллар Газизә һәм әнкәсенең казармада, шушы җиңел булмаган шартларда авырлыклар белән яшәү чорында,  аларның  табигатьтән матурлык, җылылык алулары, шуның белән күңелләренә юаныч табулары  турында сөйлиләр.
     “Акчарлаклар” әсәрендә пейзаж - табигать күренеше лирик образ дәрәҗәсенә күтәрелгән. Ул әсәрдәге төп вакыйгаларга янәшә бирелә һәм геройларның эчке кичерешләрен көчәйтә. Хикәядә эшчеләр тормышы нинди яклары белән күренсә, диңгез дә үзенең төрле чагылышында алына: елмаюлы, хәсрәтле, нурлы, якты. Аны кешеләр тормышына якынайтып, аңа кешеләргә хас сыйфатлар бирергә тырышу әсәрнең көчен арттыра төшә.
       Кешелек дөньясы табигатьтән башка яши алмый. Бу турыда күренекле язучы М.Мәһдиев болай дип язды: «Кеше никадәр табигатькә якынрак булса, аның серләрен никадәр нечкәләбрәк өйрәнсә, шулкадәр әхлаклы була».
       Табигать һәм кеше  - М.Мәһдиев өчен аерылгысыз төшенчәләр. “Кеше китә – җыры кала” әсәрен генә алсак та, тирәлек тормышында ул кешеләргә хас чалымнарны күрә. Табигать сурәтләре кеше күңеленә, холкына, рәвешенә якын, шуңа үрелеп үсә. Шуның өстенә этләр сугыш афәтен кешеләр төсле кабул итә, кара туры ат та “хәвеф сизә”. Әйе, үз-үзен ихтирам иткән, әйләнә-тирәне, табигатьне яраткан, аны саклый, яклый, аңлый белгән кеше генә әхлаклы була ала. Әдибебез Мөхәммәт Мәһдиев - табигать баласы. Аның өчен кеше һәм табигать аерылгысыз төшенчәләр. Мөхәммәт ага әйләнә-тирәнең матурлыгын, табигатьнең кадерен белеп, аның эчке сулышын җаны белән тоеп, хозурланып, үзенә иҗади илһам алып яшәүче шәхес булган. Шуңа күрә дә әсәрләрендә табигать күренешләренә күп урын биргән ул.
         Еш кына әсәрләрнең конфликты да геройларның табигатькә төрлечә карауларына нигезләнә. Г.Бәшировның “Җидегән чишмә”, Ә.Баяновның  “Тавыш-табигать бүләге”, М.Хәбибуллинның “Икмәк кадере” әсәрләрендә теге яки бу формада табигатькә хуҗаларча аңлы, кайгыртучан карашта торучылар белән аңа җавапсыз караучылар, аның байлыкларын әрәм-шәрәм итүчеләр, алар арасында барган көрәш сурәтләнә. Беренчеләрен авторлар заманның алдынгы кешеләре, чын геройлар, икенчеләрен, тискәре персонажлар рәвешендә күз алдына бастыралар. Кыскасы, әсәрдәге табигатькә мөнәсәбәт геройның тормыш позициясен билгели торган мөһим факторга әверелде. 
       Ә.Еники әсәрләрендә табигать бик актив роль башкара. Ул әсәрнең бөтен моңын билгели. Табигать кеше тормышының һәм аның аңындагы туган ил төшенчәсенең бер өлеше рәвешендәрәк күз алдына бастырыла. Әлеге матурлыкны халык теле дә саклый, төрле атамалар исемнәрендә гүзәл табигатькә җылы мөнәсәбәт сизелеп тора.
      ... Ә-ә-нә теге Өзектау инде! Шуннан уңга таба китсәң, безнең зирекле буена барып чыгасың. Әнә каршыбызда Әрнәсле яланы... Сулга карасаң, әнә анда имәнлек башланып китә”
      Автор баланы кешелекне борчыган олы, тирән каршылыкларына да алып керә, шулар турында уйланырга этәрә, кечкенәдән үк табигатьне саклаучы, аны яратучы кешелекле кеше тәрбияләргә омтыла. 
      «Язучының күпчелек әсәрләренең үзәгендә яткан табигатькә дусларча, хуҗаларча мөгамәлә, аерым кеше белән олы дөнья күренешләре, шәхес белән чишмә, күбәләк, арыш серкәсе, сандугачлар арасында тирән якынлык, эчке уртаклык таба белүе сокландыра», - дип яза күренекле әдип Ринат Мөхәммәдиев.
         Габделхәй Сабитовның “Ярсулы яз” әсәре дә тәүге хисләрнең тууы турында. Хикәядә яшь күңелнең аның өчен әлегә кадәр таныш булмаган ниндидер яңа хисне көтүе сурәтләнә: “Әллә нәрсә булды малай күңеленә. Кайгы дисә, кайгырыр сәбәбе юк, сагыш дисә сагыныр кешесе юк. Ә шулай да күңел нәрсәдер юксына, нәрсәдер көтә...”. Хикәянең төп герое Гамил күңелендә яңа хисләрнең бөреләнүе табигатьнең  уянуына барып тоташа. Автор кеше күңеленә ниндидер ашкыну, җилкенү салган язны күңелдәге яз белән янәшә куя. Язучы ниндидер билгесез хисне көтү дәрәҗәсен күрсәтүне “Әллә нинди булды быелгы яз”, “Әллә ничек бик ярсулы да, бераз ямансурак та быелгы яз” кебек кабатлауларга һәм әсәр исеменә – көчле позициягә чыккан “ярсулы” сүзенә йөкли.
       Яз шаукымы белән Гамил күрше кызына башка күзләр белән карый: 
“Керфекләре дисәң... Туа-тумыштан терәлеп торган күрше булып, бер урам чирәмендә аунап, шушы көннең шушы сәгатенә кадәр ничек искәрмәде икән Гамил бу керфекләрне. Бик кызык, бик әкәмәт икән бит алар. Шундый озын, шундый куелар, әйтерсең аерым бөртекләр түгел, ә тоташкан кара әлпәләр – кара күбәләк канатлары...” Малайның үзе өчен таныш булмаган, күңелендә әле уянып кына килә торган, бәлки киләчәктә мәхәббәт булып үсәчәк хисен автор күбәләк образ-метафорасына сала: “Хәтта ике тәрәзә арасында кышның кыш буе хәрәкәтсез яткан күбәләккә дә яз кояшы җан өргән. Ул кара бәрхет канатларын лепелдәтеп очарга талпына. Тик әле иртәрәктер шул. Табигать уянганын сизеп, болай гына, йокы аралаш кына талпынуыдыр. Алда әле уяныр, очар көннәре..   
        Г.Сабитов – матурлык эзләүче, үзе тапкан шул матурлыкны әсәрләре аша укучыларына җиткерүче әдип. Ул кеше тормышын мәгънәле, тулы, хисләргә бай итә торган нәрсәнең гадәти тормыш күренешләрендә гүзәллек күрә белү икәнен үзенең хикәяләре ярдәмендә исбатлап бирә.

                                            












                         2.  Г. Ибраһимов  - табигать җырчысы

        Г. Ибраһимов иҗатының да шактый өлешен табигатьне тасвирлау алып тора. Автор, гади авыл баласы буларак, туган ягының табигатен бик яраткан. Солтанморат авылы тирәсендәге матур табигать күренешләре аның күңеленә тирән тәэсир ясый: анда очсыз-кырыйсыз тигезлеккә ямь биреп, җәйрәп яткан көзгедәй күлләр, боргаланып аккан елгалар, авыл кырыннан ук башланып киткән иген басулары, яшел тугайлар, ә авылның икенче ягында биек-биек таулар, калын урманнар, Галимҗанга әкияттәге сыман сихри, җырдагыдай серле күренәләр. 
         Г.Ибраһимовның “Яз башы” хикәясендә бер яктан табигатьнең сафлыгына дан җырланса, параллель рәвештә кеше гомеренең язына, аның чәчәккә бөреләнгән күркәм бер чорын сурәтләнгән, гаҗәеп табигать бизәкләре тудырган хикәя тукымасына халык легендаларын да кертеп җибәрә.
       Г.Ибраһимовның иң уңышлы хикәяләренең берсе - “Алмачуар”. Бу хикәясенең исеме астына ул “Бер мәхәббәтнең тарихы” дип тә куя. Бу әсәрдә дә геройның кичерешләре, борчулары күңелгә үтеп керә, туган авылы табигатен, кешеләрне һәм колынны чын күңелдән яратуы сокландыргыч итеп сурәтләнгән. Автор Закир образы аша һәр укучы балага үрнәк алырдай яшүсмер образын күрсәтә алган.  Г.Ибраһимов – пейзаж остасы. Аның “Алмачуар” хикәясе дә пейзажга бик бай .Закирның туган җирен сөю хисләре сурәтләнә.“Алмачуар” әсәрендә дә Солтанморат табигате сурәтләнә. “Яратам мин үзебезнең авылны, бигрәк тә яратам авылның төньягын каплаган зур тауларны. Аңардан да бигрәк яратам шул таулар өстендә мең еллар буенча шаулап утырган карт урманны!”
          “Кызыл чәчәкләр” повестенда Г.Ибраһимов бергә уйнап үскән биш егетнең тормышын, дуслыгын, аларның иҗтимагый-тарихи вакыйгалар тәэсирендә төрле сукмаклардан аерылып киткән язмышын күрсәтә.
        Вакыйгалар башланып киткән урын – Агыйделнең киң болыннар, зур таулар арасыннан бормаланып аккан җиренә урнашкан Зәңгәр Чишмә авылы. Исеме хыялларны уята торган, табигате дә гадәттән тыш гүзәл: диңгез сулары кебек зәңгәрләнеп уйный торган зур, матур күл; карап туя алмаслык матур чәчәкләр; тирә-якны хәйран итәрлек яшел үлән, хуш исле коры печән, югары болытларга сузылган таулар, меңәр еллык наратлар, мамык кебек йомшак, көзге төн болытлары кебек куе кара туфрак, ярты дөньяны туйдырырлык нигъмәтләр. Табигатьнең чиксез матурлыгы, киңлеге, биеклеге. Кешеләрне дә зур, мактаулы эшләргә, матур тормышка, бөек хыялларга, гомер буена җитәрлек дуслык һәм мәхәббәт хисләренә рухландыра торган табигать. Кешеләр күңеленә ул шәфкатьлелек, рәхимлек орлыкларын сала, аларның җанын сафландырып тора.
        Баштан ук игътибарны җәлеп иткәне: Зәңгәр Чишмә авылының табигате Галимҗан Ибраһимовның туган авылы Солтанморат табигатенә охшаган булуы. Язучы юкка гына сөйләүче-хикәяләүче исеменнән туган авылын шулай күкләргә күтәреп мактамый, моның белән туган туфракка булган чиксез мәхәббәт, аның кадере – газизлеге ачыла, туган җиргә мөнәсәбәт белдерелә. Өстәвенә автор әсәрнең төп героена да туган авылының исемен биргән: Солтанморат – Солтан.
          Галимҗан Ибраһимовның кайсы гына әсәренә тукталсак та, һәрберсендә табигатьнең матурлыгы  соклангыч итеп тасвирлана,  укучының күңеленә үтеп кереп, матур тойгылар уята, табигать белән кеше арасында  мәхәббәт тәрбияли.

                                           







                                              III Йомгаклау

        Татар әдәбиятында кешеләрнең тормыштагы иҗтимагый-әхлакый позициясен ачканда язучылар аларның табигатькә мөнәсәбәтенә еш игътибар итәләр. “Табигать һәм кеше” мәсьәләсе әдипләрне төрле яклап кызыксындыра. Язучыларыбыз әсәрләрендә  бу табигый дөньяның рухи-әхлакый мәгънәсе, бөтен җәмгыять һәм аерым шәхес тормышындагы роле турында әле публицистик, әле лирик-фәлсәфи планда фикер йөртелә, табигатьне сакларга кирәклеге белдерелә. Әсәрләрдә кешенең табигатьтән, туган яктан  аерылмаска, киресенчә, алар белән органик бәйләнештә яшәргә тиешлеген ачуга басым ясала, шушы идея төрле шигъри алымнар һәм чаралар ярдәмендә гәүдәләндерелә. Аерым очракларда милли-табигый нигездән аерылу кешеләрне нинди зур рухи-әхлакый югалтуларга китерүе дә күрсәтелә.  Табигатьнең рухи-әхлакый мәгънәсен һәм әһәмиятен күрсәтү белән бергә, прозада бу мәсьәләгә мөнәсәбәттә геройның яшәү фәлсәфәсен ачуга да басым ясала. Еш кына әсәрләрнең конфликты да геройларның табигатькә төрлечә карауларына нигезләнә. Фәнни эшебездә әнә шул мәсьәләләр тикшерелде.  Без максатыбызга ирештек тә.

